
Cyflogi pobl o wahanol ddiwylliannau  
Mae llawer o sefydliadau twristiaeth yn y DU yn deall buddion cyflogi pobl o wahanol ddiwylliannau. Amlinellir y buddion yn yr erthygl isod a ysgrifennwyd gan ymchwilydd twristiaeth.

Gweithgaredd
Darllenwch a thrafodwch yr erthygl i ddeall y sylwadau a wnaed. Pan fyddwch wedi gwneud hyn, ewch ati i greu cyflwyniad PowerPoint o ryw 10 sleid i’w gyflwyno i grŵp o gyflogwyr am fuddion cyflogi pobl o wahanol ddiwylliannau.                    


Buddion amrywiaeth ddiwylliannol mewn sefydliadau twristiaeth a lletygarwch  
Pryderir ymhlith llawer o reolwyr a pherchenogion busnes y bydd diwydiant lletygarwch y DU, yn y dyfodol, yn ei chael yn heriol recriwtio staff a rheolwyr o wledydd Ewropeaidd eraill.
O ystyried mai’r prif farchnadoedd twristiaeth i mewn i’r DU yw Ffrainc (12%) a’r Almaen (9%), ac yna UDA (9%), Gweriniaeth Iwerddon (9%), a Sbaen (6%), gallai anawsterau posibl i gadw neu recriwtio staff Ewropeaidd a chanddynt sgiliau iaith a dealltwriaeth ddiwylliannol olygu y bydd rhaid i staff a rheolwyr Prydeinig ddatblygu sgiliau rhyng-ddiwylliannol da er mwyn darparu ar gyfer marchnad twristiaeth ryngwladol y dyfodol.       
Fodd bynnag, mae ystadegau’n dangos bod 26% o’r gweithlu lletygarwch yn y DU yn weithwyr mudol a bod 6% o’r boblogaeth fudol yn y wlad yn dechrau cyflogaeth yn y diwydiant lletygarwch. Golyga hyn, hyd yn oed os na fydd y DU yn gadael yr UE, y dylai rheolwyr a staff yn y diwydiant lletygarwch gynnal dealltwriaeth dda o amrywiaeth ddiwylliannol o hyd. Nid yw sgiliau gwasanaeth yn ymwneud â bodloni anghenion teithwyr rhyngwladol yn unig; byddai magu amrywiaeth yn y gweithlu a’i rheoli’n briodol yn dwyn amrywiaeth o fuddion i unrhyw weithle.
· Cyflogi ymgeisydd ‘gorau’: Bydd denu talent o’r amrywiaeth ehangaf o bobl sydd ar gael yn cael effaith ar sefydliadau, a hynny nid yn unig o ran ansawdd eu gweithlu, ond hefyd o ran cost effeithiolrwydd, yn enwedig o ran yr amser hyfforddi sy’n ofynnol.                           

· Diwylliant sefydliadol cadarnhaol: Pan gaiff ei rheoli’n llwyddiannus, gall amrywiaeth ddiwylliannol olygu y gwireddir holl botensial cyflogeion – gan arwain felly at gyflogeion sy’n teimlo’n werthfawr, yn llawn cymhelliant ac yn ddatblygedig. Mae’r lefel uwch hon o ymrwymiad seicolegol yn gwella perfformiad ac yn sefydlu amgylchedd mwy ymatebol, hyblyg.         

· Cadw talent: Gall sefydliadau sy’n rheoli eu hamrywiaeth yn effeithiol wella eu cyfraddau cadw ar gyfer gwahanol grwpiau o bobl yn sgil diwylliant sefydliadol cadarnhaol sy’n gwneud y cyflogeion yn amharod i adael, gan leihau felly costau trosiant ac absenoliaeth. Gallai hyn fod yn benodol o bwysig yn y sector gwasanaeth lle mae trosiant uchel o gyflogeion yn arferol.
· Trefniadau gweithio hyblyg: Mae natur y busnes lletygarwch yn golygu bod hyblygrwydd yn anochel oherwydd oriau agor hir a’r drefn dymhorol. Yn ogystal, wrth i’r gweithlu dyfu’n gynyddol amrywiol, cafwyd mwy o bwysau ar sefydliadau i ymateb drwy fod yn fwy hyblyg yn eu holl brosesau, systemau a gweithdrefnau, ac nid yn unig yn eu horiau gwaith. Felly, mae llawer o sefydliadau gwasanaeth yn anochel yn caffael hyblygrwydd sefydliadol o ran trefniadau gweithio, fel gwyliau, buddion i gyflogeion, a thelerau ac amodau cyflogaeth.                                      

· Gwell gwasanaeth cwsmeriaid: Drwy reoli amrywiaeth yn effeithiol, mae’n ddigon posibl y bydd sefydliadau’n gwella eu gwasanaeth cwsmeriaid. Drwy ddatblygu galluoedd cyflogeion i gyfathrebu ar draws diwylliannau a deall nodweddion sylfaen cwsmeriaid amrywiol, bydd sefydliadau’n ennill mantais gystadleuol dros y rheini nad ydynt yn gwneud hynny. Honnir bod cael sefydliadau lle mae’r gweithlu’n adlewyrchu’r farchnadfa yn fantais wrth ragweld anghenion a gofynion cwsmeriaid a’u bodloni.                    

· Gwell effeithiolrwydd tîm: Awgrymir y bydd rheoli amrywiaeth yn llwyddiannus yn arwain at well creadigrwydd, arloesedd, datrys problemau a gwneud penderfyniadau. Mae ymchwil yn dangos bod grwpiau gwaith heterogenaidd yn perfformio’n well na grwpiau unrhyw. Fodd bynnag, mae’r effeithiolrwydd tîm hwn yn dibynnu ar ffactorau eraill amrywiol fel natur y dasg, gallu aelodau’r tîm, personoliaeth aelodau’r tîm, neu natur frys y dasg.                     

Mae’n amlwg, a hynny o’ch profiad eich hun mae’n siŵr, nad yw amrywiaeth ddiwylliannol mewn gweithlu yn cynhyrchu’r buddion hyn yn awtomatig. Mae angen i reolwyr sicrhau dull strategol o reoli amrywiaeth ac ni ellir cyflawni’r holl fuddion ar unwaith, h.y. rhaid cyflawni rhai er mwyn i’r lleill ddigwydd.                            

